
Marknaðarkunning fyri 3. ársfjórðing 2026

Sterkur búskaparvøkstur og góð úrslit hjá fyritøkunum 

hava stuðlað partabrævamarknaðunum í 3. ársfjórðingi. 

Samstundis hava hækkandi rentur, oljuprísir og 

geopolitisk óvissa lagt trýst á lánsbrævamarknaðin. 

Partabrøv 

Partabrævamarknaðirnir hava yvirskipað havt eina góða 

gongd í 3. ársfjórðingi, stuðlaðir av einum sterkari 

búskapi enn væntað, góðum úrslitum hjá fyritøkunum og 

framhaldandi stórum íløgum í tøkni og AI. Serliga 

amerikanski búskapurin hevur víst seg mótstøðuføran, 

og nýggj lyklatøl vísa á framhaldandi høgt virksemi og 

góða gongd í amerikanska vinnulívinum. 

Hinvegin hava hækkandi rentur og geopolitisk óvissa 

tálmað vøksturinum. Serliga í september hækkaðu 

marknaðarrenturnar nógv, og skapti tað trýst á 

partabrøv. Hægri rentur gera framtíðar inntøkur hjá 

fyritøkum minni verdar í dag og gera samstundis lánsbrøv 

meira áhugaverd sum alternativ til partabrøv. Tó hevur 

marknaðurin higartil megnað at staðið ímóti hesum 

trýstinum, tí hækkandi renturnar í stóran mun hava verið 

ein avleiðing av sterkum búskaparvøkstri og góðum 

inntøkuútlitum. 

Støðan í Miðeystri hevur aftur fingið størri týdning. 

Ósemjan millum USA og Iran og framhaldandi óvissa um 

Hormuz-sundið sendu Brent-oljuna úr umleið 90 

dollarum upp um 100 dollarar fyri tunnuna í september. 

Hetta hevur aftur økt óttan fyri inflatión og skapt størri 

sveiggj á fíggjarmarknaðunum. 

Vísitalið fyri partabrøv, “MSCI World”, vísti eitt avkast á  

11% (USD) og 14% (EUR) higartil í 2026. 

 

Lánsbrøv 

Lánsbrævamarknaðurin hevur verið merktur av 

hækkandi rentum, serliga í september. Tá renturnar 

hækka, falla lánsbrævakursirnir, og hevur hetta lagt trýst 

á lánsbrævamarknaðin. Harvið hava lánsbrøv havt ein 

sera truplan ársfjórðing. Amerikanska 10-ára 

statsrentan fór upp um 5 %, sum er eitt tað hægsta 

støðið í nógv ár. 

Ein avgerandi spurningur er tó, hví renturnar hækka. Um 

rentuhækkingarnar fyrst og fremst koma av sterkari 

búskaparvøkstri, hægri produktiviteti og góðum 

inntøkuútlitum, er hetta ikki neyðturviliga eitt keðiligt 

tekin. Hinvegin er støðan meira avbjóðandi, um renturnar 

hækka orsakað av vaksandi ótta fyri inflatión ella størri 

óvissu um fíggjar- og peningapolitikkin. 

Hægri oljuprísurin er tí aftur vorðin ein týðandi 

váðafaktorur. Um orkuprísirnir halda fram at hækka, 

kann tað økja inflatiónina. Tað kann halda 

marknaðarrenturnar høgar og samstundis leggja størri 

trýst á bæði búskaparvøkstur og lánsbrævakursir. 

Tjóðbankarnir hava hækkað leiðandi rentuna í 3. 

ársfjórðingi. Í septembur hækkaði ECB leiðandi rentuna 

við 0,25%-stigum. Í septembur framdi nýggi 

tjóðbankastjórin, Kevin Warsh, sína fyrstu rentuhækking, 

har rentan bleiv hækkað við 0,25%-stigum. Avgerðin 

gav ein ávísan lætta í marknaðinum, tí hon styrkti álitið á, 

at amerikanski tjóðbankin (FED) framvegis virkar óheft 

av politiskum trýsti. Leiðandi renturnar hjá FED og ECB 

eru nú ávikavist 4,00% og 2,50%. 

 
-6%

-1%

4%

9%

14%

Jan Feb Mar Apr May Jun Jul Sep

Avkast partabrøv - 2026

MSCI World (EUR)

MSCI World (USD)

Kelda: msci.com

0,0%

1,0%

2,0%

3,0%

4,0%

5,0%

ja
n
-
2

5

m
a
r-

2
5

m
a
j-

2
5

ju
l-

2
5

se
p
-
2
5

n
o
v-

2
5

ja
n
-
2

6

m
a
r-

2
6

m
a
j-

2
6

ju
l-

2
6

se
p
-
2
6

Inflatiónsgongdin í USA og Evru-londum

USA Evru-lond

Kelda: tradingeconomics.com

    3,8% 

     

3,4% 



  

 

Oktobur 2026 

2 

Útlit 

Grundarlagið undir fíggjarmarknaðunum er framvegis 

rættiliga sterkt. Heimsbúskapurin – og serliga 

amerikanski búskapurin – hevur verið meira 

mótstøðuførur enn væntað, fyritøkurnar hava framvegis 

góðan inntøkuvøkstur, og stóru íløgurnar í vitlíki og tøkni 

halda fram. Hetta gevur góðar fortreytir fyri partabrøv. 

Renturnar eru tó aftur komnar á eitt høgt støði, og hægri 

oljuprísir kunnu gera tað truplari at fáa inflatiónina niður 

aftur. Støðan í Miðeystri og kring Hormuz-sundið verður 

framvegis ein týðandi faktorur restina av árinum. Um 

oljuprísurin heldur fram at hækka, kann fokus á 

marknaðinum flyta seg frá sterkari búskaparvøkstri til 

vaksandi inflatiónstrýst og áhaldandi ótta fyri høgum 

rentum, sum hevði verið meira avbjóðandi fyri bæði 

partabrøv og lánsbrøv.  

Útlitini fyri tí sum eftir er av 2026 eru framvegis rættiliga 

jalig, men við størri óvissu enn fyrr í ár. Tað avgerandi 

verður, um tann sterki búskaparvøksturin og góði 

inntøkuvøksturin hjá fyritøkunum kunnu halda fram uttan 

samstundis at skapa ov stórt inflatiónstrýst. Gongdin í 

oljuprísinum, inflatiónstølini og komandi rentuavgerðir hjá 

tjóðbankunum verða tí millum tey týdningarmestu 

viðurskiftini at fylgja restina av árinum. 

Virðisbrævagoymslan hjá Betri Pensjón 

Higartil í 2026 er virðið á partabrøvunum í goymsluni hjá 

Betri Pensjón samanlagt hækkað við 14,3%. Hyggja vit 

at juli, august og septembur hvør sær, góvu hesir 

mánaðirnir ávikavist -0,1%, 1,6% og 0,7% í avkasti. 

 
 

 

 

 

 

 

 

 

 

 

Lánsbrævaparturin í goymsluni er samanlagt hækkaður 

við 0,4% higartil í 2026. Juli, august og septembur góvu 

ávikavist -0,5%, -0,1% og -1,0%. 

 

Størsti parturin av partabrævagoymsluni er støðlaður í 

altjóða partabrøvum, og ein minni partur er í donskum 

partabrøvum. Størsti parturin av lánsbrøvunum hjá Betri 

Pensjón er støðlaður í donskum stats- og 

realkredittlánsbrøvum, meðan ein minni partur er 

støðlaður í virkislánsbrøvum og útlánum til føroyskar 

fyritøkur. 

Fyrivarni 

Endamálið við hesi marknaðarkunning er einans at geva 

eina frágreiðing um, hvussu gongst við virðisbrøvunum 

hjá Betri Pensjón og at kunna um hendingar, ið kunnu 

ávirka gongdina. Hóast frágreiðingin er gjørd við stórum 

nærlagni, skal henda ikki skiljast sum tilmæli frá Betri 

Pensjón – hvørki til at keypa, selja ella taka aðrar 

avgerðir út frá. 

